
PRINCIPI MEĐUNARODNE OKOLINSKE

SARADNJE I NAČINI POMOĆI ZEMLJAMA U RAZVOJU

1. Problemi savremenog svijeta

Može se slobodno reći da su dva vodeća svjetska, globalna, problema: (1) porast jaza između razvijenih i nerazvijenih, i (2) klimatske promjene. Na prvi pogled prvi je problem ekonomski, a drugi ekološki. U stvari, oba problema su međusobno tijesno povezana. Prvi problem je posljedica – između ostalog – nepravedne raspodjele svjetskih resursa, a drugi posljedica korištenja tih resursa. Preplićući se međusobno, ovi problemi se pojačavaju – klimatske promjene se intenziviraju, jaz između razvijenih zemalja i zemalja u razvoju se povećava.

Zemlje u razvoju ne mogu preokrenuti ni značajno ubrzati svoju privredu bez pomoći razvijenih zemalja. Njima su potrebna ulaganja kojima bi se podstakao ekonomski rast i na održiv način zadovoljile osnovne potrebe njihovih stanovnika. Trebalo bi razgranati izvoz i povećati međusobnu saradnju na ekonomskim razvojnim planovima. Sredstva izdvojena za povrat dugova koja su mnoge zemlje u razvoju isplatile tokom proteklih decenija često premašuju ukupne iznose izvoznih zarada i primljene pomoći za razvoj. Te su zemlje morale reducirati uvoz, ulaganja i potrošnju, čime je smanjena njihova sposobnost suzbijanja siromaštva. Potreban je i prenos znanja i tehnologija, osvajanje svjetskog tržišta. [image: image1.wmf]BILANS DUGOVA

Razvijene zemlje svoj nivo razvoja duguju prirodi iz koje su izuzele resurse za svoj razvoj i kojoj su vratili sav svoj otpad. Još jedan takav razvojni talas (zemalja u razvoju) priroda bi teško podnijela. Stoga razvijene zemlje duguju prirodi i one taj dug mogu da vrate samo tako što će pomoći da druge zemlje ubrzaju svoj razvoj, bez velikih ataka na prirodu. S druge strane, zemlje u razvoju su - za razliku od razvijenih zemalja - uglavnom sačuvale zatečenu biološku raznovrsnost, pa priroda duguje tim zemljama. Kada se prebiju dugovi zemalja u razvoju razvijenim zemljama, te dugovi razvijenih zemalja prema prirodi, i dugovi prirode prema zemljama u razvoju, dolazi se do zaključka da razvijene zemlje duguju zemljama u razvoju. Nije, međutim, teško natjerati razvijene zemlje da to glasno priznaju, nego je problem u tome što zemlje u razvoju nisu dovoljno osposobljene da identifikuju svoje ekonomsko-okolinske potrebe, oblikuju programe i zatraže finansiranje od strane razvijenih zemalja, a u okviru određenih međunarodnih ugovora. Stoga su, kroz sistem Ujedinjenih nacija uvedeni vrlo organizovani i jasno definisani mehanizmi međunarodne saradnje, i što je posebno važno, finansijske pomoći. Isto tako postoje mnogi oblici regionalne, pa čak i bilateralne saradnje. Oblika ove pomoći ima mnogo. Tako, na preporuku Rio konferencije (1992) londonski i pariski klub povjerilaca dugova zemalja u razvoju smanjuju dugove i po osnovi okolinskih ulaganja u zemljama dužnicima.

2. Prevazilaženje problema kroz međunarodnu saradnju

Za zaustavljanje negativnih trendova u zemljama u razvoju potrebna je međunarodna strategija, koja bi - prema usvojenim dokumentima u okviru UN - trebalo da: 

(a) zaustavi protekcionizam, uključujući jednostrane trgovinske prepreke koje štete zemljama u razvoju i unaprijediti liberalizaciju trgovine; 

(b) smanji stimulanse koji prouzrokuju neravnopravnu konkurenciju, 

(c) podrži održive oblike razvoja nacionalnim programina upravljanja okolinom i trgovine, 

d) da se pobrine da okolinski propisi, uključujući zdravstvene i sigurnosne standarde, ne postanu sredstva proizvoljne ili neopravdane diskriminacije, ili prikrivenih trgovinskih ograničenja i 

(e) omogućiti djelovanje javnosti u donošenju i primjeni trgovinskih programa. 

Svi ovi zahtjevi imaju istovremeno i ekonomsku i okolinsku stranu.

Mehanizmi međunarodne saradnje uključuju: 

(a) zajedničko istraživanje i utvrđivanje kriterija (tehničkih, okolinskih i dr.) koji su podloga za lokalne programe i zakonodavstvo, 

(b) donošenje pravno obavezujućih i drugih instrumenata (deklaracije, konvencije, rezolucije, protokoli), 

(c) saradnja i stručna pomoć i 

(d) finansijsko podsticanje saradnje. 


3. Međunarodni finansijski mehanizmi
Međunarodni finansijski mehanizmi su ustrojeni kao vid pomoći zemljama u razvoju na implementaciji održivog razvoja. Mnoge zemlje u razvoju ne raspolažu sredstvima i tehnologijama potrebnim za rješavanje osnovnih razvojnih pitanja i ključnih međunarodnih problema poput klimatskih promjena i očuvanja biološke raznovrsnosti. Osiguranje odgovarajućih sredstava zemljama u razvoju služiće zajedničkim interesima svih država i budućih generacija. Cijena nedjelovanja vrlo bi vjerovatno premašila novčane troškove sprovođenja potrebnih programa. Stoga zemlje u razvoju moraju jasno da iskažu koje su akcije i potrebe prioritetne za njihov održivi razvoj, a razvijene zemlje bi trebalo da se posvete rješavanju tih prioriteta. Budući da su u pitanju ogromni troškovi (vrlo brzo će se pokazati da je nužnost da razvijene zemlje ulože mnogo veća sredstva nego što su to ulagala do sada) neophodno će biti da razvijene zemlje osiguraju nova i dodatna finansijska sredstva (pretežno kao koncesiona ulaganja). 

Razvijene zemlje su u Riju (1992) potvrdile svoju spremnost na ostvarivanju prihvaćenog cilja Ujednijenih nacija, što znači izdvajanje 0,7% godišnjeg nacionalnog bruto proizvoda, za pomoć zemljama u razvoju. Posebno su istaknute relevantne međunarodne finansijske organizacije, od kojih se očekuje da pokažu dovoljno elastičnosti pri pomaganju zemljama u razvoju da pokriju dodatne troškove svojih programa, a koji se odnose na primjenu AGENDE 21. Finansijska podrška se realizuje, među ostalim, putem Svjetske banke za obnovu i razvoj, Evropske banke za obnovu i razvoj kao i specijalizovanih finansijskih institucija za podsticaj održivog razvoja. Radi se o povoljnim kreditima (dug greis period, niske kamate) za investicije u rekonstrukcije i razvoj, kojima se postiže povećanje ekonomske dobrobiti i smanjuje zagađivanje okoline. Krediti se dodjeljuju privatnom sektoru, državnim preduzećima za programe koji obuhvataju i privatizaciju, kao i državnim infrastrukturnim preduzećima. Izgrađeni su mehanizmi, unutar Pariskog kluba, da se i problematika dugova zemalja u razvoju reguliše kroz njihova ulaganja u okolinski prihvatljive projekte u tim zemljama. 

4. Saradnja na nivou EEK UN

U svjetlu sadašnjih dramatičnih promjena u Evropi, sve važniju ulogu u planiranju pomoći zemljama u tranziciji sa centralnoplanske ka tržnoj ekonomiji igra Ekonomska komisija UN (regionalna organizacija UN koja pokriva evropske države, SAD, Kanadu, kao i još neke države) - EEK UN, sa posebnim naglaskom na građenje i pojačanje njihovih nacionalnih kapaciteta u odnosu na održivi razvoj, praćenje postizanja ciljeva kroz domaću okolinsku politiku i prihvatanje relevantnih međunarodnih stavova, i kroz jačanje njihovih sposobnosti za okolinsko upravljanje i planiranje. Multilateralni, pravno obavezujući, regulatorni instrumenti  za upravljanje kvalitetom vazduha, upravljanje vodama, procjenama uticaja industrije i industrijskih akcidenata dogovoreni pod pokroviteljstvom UN EEK su dio ekspanizije regionalnog pravnog okvira za olakšanje uvođenja održivog razvoja. Deklaracija o malo- i bezotpadnim tehnologijama i reutilizaciji i reciklaži otpada usvojena je 1979. god. na ministarskom nivou članica EEK. Ona predviđa moćni instrumentarij za promociju politike i strategije koja proizvodnju i potrošnju vraća više okolinski zdravoj i minimizira proizvodnju opasnih otpadaka. Deklaracija insistira na posmatranju potpunog ciklusa života od ekstrakcije sirovina do proizvodnje, snabdijevanja, reciklaže, ponovne prerade i odlaganja. 

Konvencija o procijeni uticaja na okolinu u prekograničnom kontekstu iz 1991. godine predviđa efikasan međunarodni pravno obavezujući dokumenat za prevenciju, smanjivanje ili upravljanje potencijalnim opasnim prekograničnim uticajem na okolinu od aktivnosti na nivou prethodnog planiranja, da bi se integrisali okolina i sektorska politička razmatranja unutar procesa donošenja odluka na međunarodnom nivou, i za promociju principa preventive i opreza i održivog razvoja. To obavezuje države da se među sobom konsultuju u vezi većih projekata koji mogu da prouzrokuju značajne okolinske uticaje preko granica (nuklerane elektrane, rafinerije, luke, integrisani hemijski kapaciteti, čeličane i veće putne komunikacija). EEK UN je promovisala pravno obavezujuće dokumente koji se odnose na međunarodni prevoz opasnih roba na cestama, željeznicama i rječnim putovima u cilju da se osiguraju bezbjedni i okolinski prihvatljivi uslovi transporta kemikalijama bez ograničenja međunarodne trgovine. 

Konvencija o prekograničnim efektima industrijskih akcidenata usvojena je 1992. godine da: 

(a)  promoviše aktivnu, direktnu i akcijama orjentisanu saradnju među zemljama EEK regiona za vrijeme i nakon industrijskih akcidenata koji mogu prouzrokovati prekogranične efekte, 

(b)  podstiče međunarodnu saradnju koja se odnosi na uzajamnu pomoć, istraživanje i razvoj, razmjenu informacija i razmjenu tehnologiju i 

(c) promoviše ne samo principe dobrosusjedstva, reciprociteta, nediskriminaciju i poštenje, nego i javno učešće, prevenciju, okolinski prihvatljiv uravnoteženi razvoj, procijenu uticaja na okolinu, neposredno upozoravanje, miroljubive rezolucije okolinskog osporavanja, a uz saznanje da je princip zagađivač plaća osnovni princip međunarodnog prava.

Kampanja "Energetska efikasnost 2000." je uspostavljena unutar EEK UN 1991. godine. Glavni cilj je podizanje trgovine i saradnje među zemljama učesnicama sa energetski efikasnim tehnologijama koje se koriste na okolinski prihvatljiv način i da isprave dotadašnju upravljačku praksu.
Evropska ekonomska komisija je pomogla stvaranje programa upravljanja okolinom na principima održivog razvoja u svim zemljama Centralne i Istočne Evrope (izuzev BiH), koji je objavljen 1994. godine i koji za svaku zemlju predstavlja osnov kako za održivi razvoj, tako i saniranje urgentnih žarišta (visoke emisije iz termoelektrana, problematika pitke vode za određeni grad i sl). Nadalje, permanentno se održavaju seminari za pojedine uže oblasti.

Konvencija o prekograničnom zagađivanju zraka na velike udaljenosti (1979) sa osam protokola, uspostavila je snažnu saradnju evropskih država na snižavanju emisije kiselih gasova i drugih polutanata. Rezultat je da je emisija kiselih gasova u Evropi za 20 godina snižena za cca 50%, što je smanjilo i kisele depozicije na tlo i usporilo propadanje šuma i zakiseljavanje poljoprivrednog tla. Emisiju su pretežno smanjile razvijene zemlje, ali su okolinske štete smanjene u cijelom regionu. Ova konvencija nije imala jedinstvenog programa djelovanja, uključujući finansijske mehanizme za podršku zemljama u razvoju, ali su bile pozvane razvijene zemlje da pomognu one države koje same nemaju kapaciteta za smanjenje emisije kiselih gasova. Odziv je bio dobar od strane razvijenih zemalja, ali što se tiče odziva primaoca pomoći, on je varirao od države do države. Nejasnoće oko kreiranja državnih programa i neodgovarajuća zakonska regulativa dovele su do toga da se mnoge zemlje regiona nisu odazvale da traže pomoć. Materijali uz protokoli uz ovu konvenciju koji se odnose na teške metale, perzistentne organske materije i isparljive organske komponente, ukazuju na punu ekonomsku efikasnost ulaganja u sniženje ovih emisija, izračunato za svaku državu pojedinačno.

5. Evropska unija

Kroz svoje akcione okolinske programe (sada se realizuje šesti akcioni program) Evropska unija poklanja veliku pažnju saradnji sa evropskim zemljama van Unije. Koordinacija i nadzor u okviru tehničke pomoći zemljama koje nisu članice EU, akivnostima Ureda za tehničku pomoć, komiteta i potkomiteta formiranih u skladu sa Evropskim sporazumima i sl. je u nadležnosti Evropske komisije. Koordinacija i nadzor pomoći vrši se i kroz (a) nacionalni komitet za vođenje programa, (b) bilateralno sa pridruženim zemljama, (c) kroz kompetentne strukture po osnovu Evropskih sporazuma, te (d) u okviru strukturnog odnosa (tamo gdje su pitanja zajednička za neke ili sve pridružene zemlje).

Okolina je “čvorni” sektor u kojem se susreće više sektora. Zbog toga je i ovaj sektor obuhvaćen tehničkom pomoći, a karakteristika korištenja tehničke pomoći u oblasti okoline jeste da je ovu pomoć poželjno staviti u kontekst šire međunarodne saradnje na području okoline, odnosno u kontekst u kojem okolinu tretira AGENDA 21 Rio, 1992).

Program PHARE je najvažnija organizovana akcija EU putem koje se pružala konkretna pomoć zemljama centralne i istočne Evrope u obavljanju ovog izuzetno teškog i komplikovanog posla. Program PHARE je pomogao najveći dio legislative sa područja protoka usluga, pitanjima dozvole boravka, prava ulaska, restrikcije na estradiciju, te obiteljski doplatak.  U okviru Phare programa  realizovan je veći broj okolinskih projekata sa ciljem povećanja resursne efikasnosti zemalja u razvoju, što ima istovremeno i ekonomski i okolinski efekat, 

EU je odlučila da podrži proces stabilizacije i pridruživanja formiranjem novog instrumenta pomoći, programa CARDS (Community Assistance for Reconstruction, Democratisation and Stabilization - Pomoć Zajednice za obnovu, demokratizaciju i stabilizaciju), koji zamjenjuje dva dosadašnja programa kojima je EU pomagala države uključene u proces stabilizacije i pridruživanja, PHARE i OBNOVA. Program CARDS novi je vid programa tehničko-finansijske pomoći Evropske unije čiji je osnovni cilj potpora u aktivnom sudjelovanju u Procesu stabilizacije i pridruživanja. Zemljama korisnicama programa CARDS postavljaju se određeni politički uslovi za njegovo korištenje. Ti uslovi su: poštovanje načela demokracije i vladavine prava, te ljudskih i manjinskih prava. U slučaju nepoštivanja tih principa Vijeće Evropske unije može donijeti odgovarajuće mjere u smislu eventualnih suspenzija ili drugih retributivnih mjera. 

Prelaskom sa Phare na program CARDS mijenja se predviđena namjena sredstava. Prema Regulativi za CARDS Vijeća Evropske unije sredstva pomoći EU koristit će se za: obnovu i povratak izbjeglica, stvaranje institucionalnog i zakonodavnog okvira koji će poduprijeti demokraciju, vladavinu prava i prava manjina, nezavisnost medija, jačanje legalnosti i mjera za prevenciju organiziranog kriminala, ekonomske reforme, društveni razvoj, s posebnim naglaskom na smanjenje siromaštva, jednakost spolova, obrazovanje, stručno usavršavanje i obnovu okoline, razvoj užih veza između zemalja primateljica, između njih i EU, te između njih i zemalja kandidata za članstvo u EU, promociju regionalne saradnje među zemljama primateljicama te između njih i EU. 


Pomoć će se provoditi kroz finansiranje investicionih programa i programa izgradnje institucija, a uložena sredstva biće bespovratna. Kao njeni direktni korisnici određena su državna tijela na svim nivoima, javne ili mješovite javne institucije, institucije koje pružaju pomoć poslovnim subjektima, zadruge, udruge, fondacije i nevladine organizacije. Sredstva se mogu koristiti i za sufinansiranje. Pomoć se dodjeljuje isključivo za unaprijed isplanirane i razrađene programe/projekte, na temelju natječajne procedure Evropske komisije. Da bi se postigla pravilna raspodjela i što veća iskorištenost dodijeljenih sredstava, od iznimnog je značaja pravilna priprema i sprovođenje programa i projekata određenih za finansiranje sredstvima iz CARDS-a. Sprovođenje programa vrši se u skladu sa standardnim procedurama Evropske komisije. 


5. Konvencije UN

Na nivou UN, značajne su tri konvencije sa pratećim protokolima:

1. Bečka konvencija o zaštiti ozonskog sloja (1985) sa Montrealskim protokolom (1987), 

2. Konvencija o biološkoj raznovrsnosti (1992) i

3. Konvencija o klimatskim promjenama (1992) sa Protokolom iz Kjota (1995).

Dok je kod Konvencije o biološkoj raznovrsnosti praktično propao pokušaj da ona bude okvir za vraćanje duga prema prirodi razvijenih zemalja (bilo je predviđeno da se bio tehnologije ne mogu patenirati, što bi onogućilo zemljama u razvoju da ovladaju tehnologijama za efikasno korištenje bioloških resursa bez naknade) zemljama u razvoju kao nagrada što su one, koliko-toliko, sačuvale svoju biološku raznovrsnost, ostale dvije pomenute konvencije unose značajne novine u pogledu pružanja pomoći zemljama u razvoju.

Bečka konvencija, odnosno Montrealski protokol, ne samo da zemljama u razvoju daju grace period od 10 godina, nego su se razvijene zemlje obavezale da snose troškove isključivanja substanci koje ugrožavaju ozonski sloj (ODS) u zemljama u razvoju. Osnov za ova ulaganja su procjenjeni troškovi isključivanja izraženi po jednoj toni ODS. 

Konvencija o klimatskim promjenama uvodi čak tri finansijska mehanizma, čiji je cilj da se smanje troškovi implementacije obaveza iz konvencije i to: (a) mehanizam čistog razvoja, (b) zajednička implementacija i (3) eko-treiding. Ovi mehanizmi imaju posebnu dimenziju kada se radi o odnosu razvijeni-nerazvijeni. Mehanizam čistog razvoja omogućava razvijenim zemljama da svoje obaveze realizuju u zemljama u razvoju. Mehanizam je obostrano koristan. Investicije u sniženje emisije karbondioksida u razvijenim zemljama (gdje već postoji visoka energetska efikasnost) su više od onih u razvoju, a zemlje u razvoju imaju korist od toga što im neko ulaže sredstva u povećanje energetske efikasnosti što za njih ima pozitivan ekonomski efekat. Znači, zemlje u razvoju – po osnovi duga prema prirodi – rješavaju svoje okolinske probleme (obaveze) tako što rješavaju ekonomske probleme zemalja u razvoju. Zemlje u razvoju, ako se za to odluče, mogu postati stranke Protokola iz Kjota, što im omogućuje da prodaju svoje reaspoloživo smanjenje emisija drugim zemljama.

6. Agencije UN

Agencije Ujedinjenih nacija imaju posebnu ulogu. UNDP je pokrenuo nekoliko inicijativa koje će imati uticaja na oblike potrošnje na lokalnom nivou. Planirana je, na primjer, energetska strategija za primjenu u programu energije koji će finansirati UNDP. Ova strategija se gradi na četiri opcije: efiksnijem korištenju energije i energetski intenzivnijih materijala; povećanom korištenju obnovljivih izvora energije; efikasnijoj proizvodnji i korištenju fosilnih goriva; i supstituciji goriva, umjesto visokokarbonskih goriva, niskokarbonska, ili bezkarbonska goriva. UNDP je u saradnji sa Svjetskim poslovnim savjetom za održivi razvoj započeo javno/privatno partnerstvo koje ima za cilj smanjenje upotrebe prirodnih resursa i redukciju otpada na najmanju mjeru. Realizovano je šest projekata, svaki se bavi različitim sektorom, različitom potrošnjom resursa i raznim tehnološkim rješenjima. Program UNDPa za promociju održive poljoprivrede podržava promjene u korištenju resursa u poljoprivredi. Kroz nisku primjenu vanjskih hemikalija u održivoj poljoprivredi, čine se napori na očuvanju vode, zemljišta i ograničava primjena hemikalija u proizvodnji hrane. Ovaj proces će minimizirati škodljive efekte i zagađivanja koja dolaze iz sektora poljoprivrede.

FAO je angažovan na programskim aktivnostima u nekoliko oblasti što doprinosi promjeni oblika proizvodnje i potrošnje. Aktivno je uključen u promociju alternative za fosilna goriva što obuhvata izradu biomase, solarno hlađenje i gorivo proizvedeno od poljoprivrednih ostataka. Kroz programe tehničke saradnje i projekte koje finansira UNDP, FAO je unaprijedio korištenje sijena za ishranu goveda u Kini, smanjujući atmosfersko zagađivanje i povećavanje sigurnosti hrane kroz proizvodnju kvalitetnih proteina. Rad FAO odsjeka za šumarstvo uključuje aktivnosti koje su relevantne za oblike korištenja šumskih proizvoda. FAO nastavlja napore na unapređivanju ložišta koja efikasno iskorištavaju ogrevno drvo u domaćinstvima u zemljama u razvoju. Takođe promoviše biološke metode za kontrolu šumskih štetočina u pokušaju da smanji upotrebu hemikalija u tu svrhu. FAO je pionir u podršci razvoju i implementaciji borbe protiv štetočina u poljoprivredi i proizvodnji hrane. Sada je u toku nekoliko nacionalnih, regionalnih i interregionalnih programa kojima će se olakšati šira diseminacija ovakvog menadžmenta.

Univerzitet UN-a sprovodi istraživačku inicijativu za nultu emisiju. Program ispituje opcije za reprojektovanje proizvodnih procesa u kompanijama koje učestvuju, tako da se otpadni nusproizvodi nekih industrija mogu koristiti kao sirovine u drugim industrijama. UNEP sprovodi čitav niz programskih inicijativa koje su usmjerene na usvajanje čistije proizvodnje u cijelom svijetu i održivo korištenje prirodnih resursa. Program za čistiju proizvodnju UNEP/PAC Industrije i Centra za okolinsku programsku aktivnost pomaže vladi i industriji da razviju neophodne strategije za čistiju proizvodnju i olakšavaju transfer čistijih proizvodnih tehnologija. Osnovana je UNEP-ova radna grupa za razvoj održive proizvodnje. Ona će stimulisati i podržati razvoj svjetske mreže centara za promociju istraživanja i razvoja održivih proizvoda. Skupa sa UNIDO-om i UNEP centar aktivnosti trenutno podržava izgradnju kapaciteta u zemljama u razvoju kroz uspostavljanje nacionalnih centara za čistiju proizvodnju. Ovi centri, blisko povezani sa industrijom, biće podizanje za alarmiranje javnosti, prikupljanje i diseminaciju informacija, pružanje tehničke pomoći i vođenje demonstracionih projekata.

UNEP-ov rad na procjeni okoline i prirodnih resursa i održivom razvoju uključuje konsultativne sastanke ekspertnih grupa o procjeni okolinskih i prirodnih resursa. Na sastancima su pregledane sve postojeće metodologije procjene, utvrđene praznine i predložene praktične metodologije, sa posebnim osvrtom na zemlje u razvoju i ekonomije u tranziciji. Posebno je naglašena primjena ovih instrumenata u sektorima kao što su ekosistemi na zemlji, uključujući zemljište, divljinu, bio raznovrsnost, izvore čiste vode, ekosisteme mora i okeana i toksične hemikalije i opasni otpad.  U saradnji sa drugim organizacijama, UNEP je pokrenuo izvjestan broj projekata o primjeni ekonomskih instrumenata u zemljama u razvoju.

7. GEF

Global Evironmental Facility (Globalna okolinska pomoć) – GEF je najsnažniji međunarodni mehanizam na principima vraćanja Duga prema prirodi razvijenih zemalja. Sufinansira aktivnosti koje se odnose na biološku raznovrsnosti, međunarodne vode, klimatske promjene, degradaciju tla, ozonski sloj i perzistetne organske polutante.  Podržavaju ga UNEP, UNDP i UNIDO, a administrira svjetska banka. 

Svaka agencija učestvuje u operacijama GEF-a vlastitom ekspertizom. UNDP je prvenstveno odgovoran za implementaciju tehničke pomoći i ostvarenje kapaciteta za zasnivanje projekata. UNEP je primarno odgovoran za katalizaciju razvoja naučnih i tehničkih analiza i poboljšavanje okolinskog upravljanja u aktivnostima finansiranim od strane GEF-a. Svjetska banka je primarno odgovorna za razvoj i implementaciju investicionih projekata. Sekreterijat GEF-a je odgovoran za koordinaciju, formulaciju i nadgledanje implementacije programa, kao i Skupštine i Savjeta GEF-a. GEF takođe djeluje kao povremeni finansirajući mehanizam u sprovođenju Konvencije o biološkoj raznovrsnosti i u Okvirne Konvencije o klimatskim promjenama Ujedinjenih Naroda.

Projekti GEF-a treba da obezbjede ujednačenost globalne okolinske koristi. Svi projekti treba da su cjenovno efektivni, ponovljivi i da uključuju podsticajne osnove i osiguravaju finansijske održivosti nakon okončanja podrške GEF-a. UNDP-GEF traži da projekti posjeduju visoku naučnu i tehničku osnovu i da sadrže planove za praćenje (monitoring) i evaluaciju rezultata. GEF ne finansira održivi razvoj države. Projekti UNDP-GEF predstavljaju značajne dopune za podstrek održivog razvoja države, i oni obezbjeđuju kofinansiranje dijelova projekta koji predstavljaju globalnu korist. Budžet projekta se sastoji kako od osnovnih tako i marginalnih troškova koji se odnose na napore očuvanja globalne okoline i koji utiču na održivi razvoj države. 

Operacioni program se finansira kroz pet finansijskih izvora. 

1. Operacioni programi su dugoročni (5-7 godina) projekti na veliko (preko 1 milion US$). Imajući u vidu velike napore za pripremu i dobijanje dozvola za jedan od ovih projekata; predlagači često traže grant od Projekta razvoja pogodnosti.

2. Pojekat razvoja pogodnost (Project Development Facility-PDF) podržava razvoj u širokom razmjeru projekata GEF-a od stepena koncepta do u potpunosti potvrđenih dokumenata. Tu su tri veličine PDF granta: Blok A do 25.000 US$, Blok B do 350.000 US$ i Blok C do 1 milion US$ za projekte razvoja.

3. Srednja veličina Projekata, pripremljeni i odobreni procesi za grant od 1 milion US$. 

4. Programi malih grantova osiguravaju grant do 50.000 US$ za inicijative od lokalnih opštinskih grupa.  

5. Omogućavanje aktivnosti podržava napore država da pripreme strategije, planove djelovanja i izvještaje sa urađenim obavezama pod međunarodnom okolinskom konvencijom. Omogućavanje da se predložene aktivnosti vode direktno između vladinih agencija i UNDP-GEF-a.

Tri osnovna problema utiču na obezbijeđenje globalnih okolinskih mjera na pojedinim državnim nivoima. Prvi je da države imaju bar malo inicijative za učestvovanje u programima očuvanja globalne okoline, jer ostvarene koristi neće biti dovoljne za kompenziranje troškova. Bilo koji dodijeljeni okolinski program će najvjerovatnije donijeti kombinaciju dobiti, neke od njih su državne a neke izrastaju u dobit šire globalne zajednice.  Drugi problem je da mnoge dobiti globalnih okolinskih programa mogu ostvariti samo buduće generacije. U siromašnim zemljama, sadašnje dobiti imaju tendenciju da budu više cjenjene nego buduće, stvarajući pasivnost za investiranje u aktivnosti za buduću dobit. Treće, mnoge od dobiti iz programa mogu biti nefinansijske zato im se daje niži nivo prioriteta u donošenju odluka.

Rezultat će biti manji nego optimalni propis mjera o očuvanju globalne okoline ako se odgovornost za fondaciju ostavi isključivo na nahođenje pojedinih zemalja bez međunarodne saradnje. Globalna priroda mnogih okolinskih problema i nejednaka distribucija relativnih troškova/dobiti između zemalja zaslužuje globalnu akciju. Srž “raison d’etre” GEF-a je da obezbijedi inicijativu zemalja da učestvuju u globalnoj bio raznovrsnosti, međunarodnim vodama, klimatskim promjenama, olakšanju inicijativa dijeljenjem troškova traženih mjera između šire globalne zajednice.

Marginalni troškovi odnose se na razliku između cijene programa za dostizanje globalnih okolinskih ciljeva i oni sa težištem na ostvarenju državnih ciljeva i prioriteta. (Marginalni troškovi mogu se interpretirati kao razlika u troškovima potrebnim da se ostvare dodatne obaveze po Okvirnoj konvenciji o klimatskim promjenama i Konvenciji o biološkoj raznovrsnosti, koje se odnose kao i obično na poslove koji nisu obuhvaćeni Konvencijama). Kriterij za odabir projekta je da domaći troškovi implementacije projekta moraju da budu veći od dobiti a globalne dobiti treba da budu veće od globalnih troškova.

U ovom kontekstu, treba primiti k znanju da većina okolinskih programa usklađuje domaće dobiti, kao što je iz održavanja direktne i indirektne opcije upotrebe za vrste i njihova prebivališta, uštedu u povećanoj upotrebi goriva. Tako zemlje imaju ekonomsku inicijativu da investiraju na nivou zaštite okoline u cilju da dostignu svoje vlastite prioritete i ciljeve održivog razvoja. Drugim riječima, marginalni troškovi globalnih okolinskih programa su rijetko jednaki ukupnim troškovima projekta. U većini slučajeva postoji bazni nivo ekonomske aktivnosti koji nije prikladan za potporu GEF-a. Od država primaoca obično se očekuje da sudjeluju u ukupnim troškovima projekta (izračunato dodavanjem baznog nivoa i marginalnih elemenata troškova), bilo oslanjanjem na svoje vlastite unutrašnje izvore ili kofinansiranje iz bilateralne i/ili multilateralne pomoći. Osnovna funkcija procjene orginalnih troškova je da se odredi relativni omjer baznih (osnovnih) i marginalnih troškova, i da se opravda udio rashoda između GEF-a, zemalja primaoca i ostalih izvora finansiranja.

